
Т. ШОНАНҰЛЫНЫҢ ТІЛ ҮЙРЕТУ МƏСЕЛЕСІ ЖАЙЫНДА 

Аннотация. В данной статье дается краткий обзор методических трудов Телжана Шонановича, 
рассматриваются методы и приемы, применяемые в обучении языку. Сегодня молодому поколению будет 
рассказано о важности. 

Annotation. This article provides a brief overview of the methodological works of Telzhan Shonanula and 
discusses the methods used in language teaching. The importance of today's young generation is explained. 

Key words: T. Shonanuly, spelling, language development, methodology of the Kazakh language, tasks, review, 
problem. 
 

Қазақ лингвистикасы мен қазақ тілін оқыту əдістемесін қалыптастыруда, дамытуда 
Телжан Шонанұлының еңбегі зор. Жаңа əліппе, «Бірінші басқышта ана тілі», «Қазақ жері 
мəселесінің тарихы», «Тіл дамыту», «Қазақ тілі өзге ұлт өкілдеріне арналған қазақ тілі» 
оқулықтарымен т.б көптеген еңбектері –қазақ тілі, тарихы, мəдениеті, əдістемесінің негізін 
қалаған туындылар болып саналады. 

Телжан Шонанұлы қалам тартқан оқулықтарын бастауыш сыныптарға , жаңа 
сауаттанып келе жатқан ересектерге жəне 1923 жылдан кейін қазақ тілін мемлекеттік тіл 
ретінде оқи бастаған өзге ұлт өкілдеріне арнап жазады. Телжан Шонанұлы емле, тіл дамыту, 
қазақ тілін оқыту əдістемесі, хрестоматия сияқты əр түрлі салаларды қамтып кең көлемде 
еңбектер жазды. 

Атап айтқанда, Т.Шонанұлының əдістемелік еңбектері «Жаңалық» (əліппе). 3- 
басылым . Қызылорда. (1929). «Жаңалық» (əліппе). 4-басылым . Қызылорда. (1929). «Жаңа 
əліппе» (1929). «Сауаттан». Қызылорда. (1930), «Жаңалық» (əліппе). 5-басылым . 
Қызылорда. (1930). «Жаңалық» (əліппе). 6-басылым . Қызылорда. (1931), «Орыстар үшін 
қазақша əліппе». Алматы, (1931), «Қазақ тілінің оқу құралы» (орыс мектептері үшін). 
Алматы. (1933), С.Жиенбайұлы, Ғ.Бегалымен бірге «Бастауыш мектептердегі қазақ тілінің 
əдісі» Қызылорда, (1935), «Орыстарға қазақ тілін үйрету əдісі жайында», «Ересектерді 
сауаттандыру əдісі», «Дауыстап оқытудың əдісі» т.б мақалалар жазды. 

1927 жылы ҚАЗПИ-дің доценті Молдағали Жолдыбайұлымен бірлесе отырып жазған 
еңбектері «Жаңа арна» жəне «Тіл дамыту» 2-кітап. Қызылорда (1931), «Тіл дамыту» III бөлім. 
(1931). [2.74]. 

1930 жылы «Қазақстан» баспасынан жарық көрген «Тіл дамыту» 2-ші кітабында қазақ 
тіліне байланысты жəне оны оқыту жөнінде ғылыми тұрғыдан талдай отырып, оқыту туралы 
нақты салиқалы пікірін білдіреді. Бұл еңбекте азат жолға байланысты «Жол аузында» деген 
мақаланы бере отырып, балаларға тапсырмалар береді, азат жол туралы анықтама беріп оны 
түсіндіреді. Əрбір берілген мəтіннен кейін нақты тапсырмалар ұсынады. 

Жұмыс: Осы мақалада неше бөлім бар екенін тауып, əр бөлімнің суретін салыңдар жəне 
мақалаға жоспар құрыңдар деген сияқты тапсырмалар береді. Осы еңбегінде көптеген 
мəтіндер мен мысал өлеңдер бере отырып, олардың тыныс белгілерін дұрыс қоюды үйретеді 
[1.20]. 

Бастауыш сыныптарға арнап жазған «Əліппе», «Жаңалық», «Жаңа арна» 
оқулықтарында əдіскер-ұстаз балалардың қабылдауына жеңіл боларлықтай етіп жаттығулар 
мен сауалдарды жүйе-жүйе бойынша береді. Аталған оқулықтары мен оқу құралдарында 

балаларға жеңіл жəне қызықты болу үшін көптеген сурет, кесте, көрнекі құралдарды барынша 
сəттілікпен қолдана білген. 

Т.Шонанұлының аталған ғылыми əдістемелік еңбектерінде қазақ тіліне байланысты 
жəне оны оқыту əдісі жөнінде теория мен практика табиғи бірліктен алына отырып, оқыту 
əдістері мен тəсілдері туралы құнды ойларын ортаға салады. Осындай оқыту əдістері мен 
тəсілдерінің бірі емле қателігін жою. Емле қателігін жоюда мынадай əдіс-тəсілді қолданады. 
[2.19]. 

1. Бір бөлімдегі тəуір бала мен нашар бала арасындағы айырмашылық аспан мен жердей 
болып отыр. Мұнан тəуір бала ілгері жүре алмайды. Нашар баладан бəрібір пайда жоқ, ол тек 
бөлімнің арасында тізім болады да отырады. Сондықтан өте нашар баланы бөліп, өзінің 
мардамы жететін бөлмеде ұстау керек. Сол бөлменің дүрмегіне ілесе алатын нашар балаға 
айрықша, арнаулы көмек ұйымдастыру керек. Көмек түрі-нашар балаға сабақ үстінде айрықша 
зейін салу, кітап, құрал, қағаз, қарындашы мен қамсыздандыру, жетісіне екі-үш рет бөлек 
оқыту, жəрдем беру, ата-аналарын шақырып алып, түсіндіру т.б. 

2. Бірінші, екінші бөлімдерде балалар, сөзді, буынды, дыбыстарды тастап кетуінің 
басты себебі-сөз, буын, дыбыстарды дұрыс ести алмауынан, оқытушының диктант əдісін 
дұрыс білмеуінен. 

3. Жазғанда сөзді, буынды, дыбыстарды тастап кетумен күресу үшін, 1-2-бөлімдерде 
балаларды көшіріп жазуға көп дағдыландыру керек. Көшіріп жазуды оқушылар көбінесе емле 
кемшілігін жоюда жəрдемші ету керек. 

Үйге көшіруге берілетін жұмысты да оқытушы түзеп, бақылап, сынап отыруы керек. 
Үйге көшіруге берілетін текст өте кішкене болу керек. Көшіргенде бала емленің керекті 
жерлерінің астын қызыл иə көк қарындашпен сызып отырсын. 

4. Емледе жаттықтыру үшін диктант жүруі керек. Диктанттың екі үлкен айырығы бар: 
Сақтандыру жəне сынау – тексеру диктанты. Сақтандыру диктанты үш түрлі – көру, 

есту, шығарма жазу. 
5. Емлені дұрыс білу үшін оны грамматикамен тілдің басқа жұмыстарымен 

байланыстыра отыру керек, жазған сөздерін бала грамматика жағынан талдап отырсын. 
6. Тыныс белгілері, бір жағынан, сөйлем мүшесінің ережелерімен байланысты болса, 

екінші жағынан, баланың дұрыс ырғағына келтіріп сөйлеуі жəне оқытуымен де 
байланысты.Сөйтіп, тыныс қателерінің бір ұшы оқуға келіп тіреледі, оқу үстінде де тыныс 
белгілерін түсіндіре отыруы керек. 

7. Мектепте баланың білімін сынаудың бір жолы – жазған жұмыстарындағы қателерін 
түзету. Қате түзетудің түрлі жолдары бар. Əртүрлі жұмыстың қатесін əртүрлі жолмен түзету 
керек. 

8. Қолы жаман баланың қатесі де көп болатынын экспедиция жұмысы көрсетіп 
отыр.Сондықтан, баланың анық, əдемі жазуына күнде зейін салып отыруы керек. 

9. Емле жөнді жүрмеуіне себептің бірі – мектепте құрал кемістігі «Əліппе», «Емле 
кестесі», «Тыныс белгілерінің кестесі» жоқтығы. 

10. Басқа пəндер сабағы сияқты, емле сабағы да үш түрлі болады: 
А) жаңа білім беру 
Ə) білімді сіңіру 
Б) білімді тексеру-сынау. 
Бұл үш түрдің бірі қалып қойса, емле сабағы дұрыс жүрмеген болады. 
А. Жаңа білім беру желісі мынадай болады: 
1. Бұрынғылармен байланыстыру (жаңа біліммен сабақтас бұрынғы білімдерін қайтару) 
2. Балаларға жаңа ілімнің мақсатын түсіндіру. Мысалы, «Бүгін қос сөздер жағын 

үйренеміз» деген сияқты. 
3. Жаңа білім беру: кітапта иə тақтада жазулы текстен керек құбылысты бақылап, 

оқытушының жетегімен көзін үйрету, салыстыру. 
4. Оқытушы жетегімен қорыту шығару. 
5. Қорытуды жазып алу. 

6. Балалар өз бетімен жұмыс істеп, бұл білімді сіңіру. 
а) ұсақ мысалдар ойлап табу. 
б) сол ережеге лайықты сөздерден кесте жасау. 
с) кітаптан мысалдар іздеп табу. 
ж) оқу құралдарында берілген жұмысты орындау. 
7. Балалардың өз бетімен істеген жұмыстарын тексеріп сынау. 
8. Үйге жұмыс тапсыру. 
9. Істеген жұмысын шолу. 
В. Емленің жаңа ережесін сіңіру сабағының желісі мынау: 
1. Өткен сабақпен байланыстыру. (Өткен сабақта не білдік) 
2. Мақсат қою (бəлендей ережені сіңіру). 
3. Көрсету диктанты. (жаңа, дұрыс жазылған үлгілерді байқату). 
4. Керек сөздер кестесін жасау. 
5. Мысал ойлап тауып, оны жазу. 
6. Емле сөздігіне керек сөздерді жазып алу. 
7. Үйге ықшамдау жұмыс беру. 
Екінші сабақта да жаңа ереже өзі реттеп сіңірірледі, оның үстіне көшіру, тексті оқу, 

түсіндіру, білім сынау, тексеру жəне үйге жұмыс тапсырулар болады. 
Үшінші сабқта өткенді қайтарып, тақтаға керек сөздерді жаздырып, сабақ мақсатын 

түсіндіреді. Оның үстіне мынадай жұмыстар қосылады: 
1. Оқытушы тұрғысынан керек текстті оқу. 
2. Оған сұрау қойылады. (балалардың түсінігін байқау үшін) 
3. Текстен соң бөлек сөйлемдер оқылады. 
4. Грамматика жағынан талдау болып, тақтаға жазылған сөздер емлесі түсіндіріледі. 
5. Жазады. 
6. Жазғанды тексеру, сынау. 
7. Үйге жұмыс тапсыру. 
Төртінші сабақта шығарма, диктант істеліп, керек сөздерді иə əріптерді балалардың 

өздері тауып жазады. 
Балалардың қателері түзеледі, тексеріледі, сыналады. 
Бесінші сабақта тексеру жұмысы жүргізіледі. 
Алтыншы сабақта балаларға жіберілген қателері бойынша қосымша сұрақтар болады. 

Міне, сөйтіп, бір ереже балалардың миына əбден сіңген соң, келесі ережеге көшу керек. 
11. Балалар жақсы сауатты бола алмауына бас себеп – оқытушылар мен білімінің тапшылығы, 
əдіске шорқақтығы, тəжірибесінің кемдігі, грамматика мен емлені дұрыс білмеуі, 
оқытушылардың бір жерден, екінші жерге суси беруі деді [3.28]. 
Қорытындылай келе, ғалым ұстаз оқулықтарының ерекшелігі –ұлттық діл мен дəстүрдің 
терең ойластырылып ұсынылуы. Халықтық салт-сананы, алаш зиялыларының ұлттық 
идеяларын бойына берік сіңірген автор, қандай оқулықтарында болмасын жас 
жеткіншектердің отансүйгіштік қасиеттерін ұштап отыруды мақсатты түрде көздеген. Қазіргі 
жас ұрпаққа білім беруде Т.Шонанұлының ұсынған əдіс-тəсілдерінің маңызы зор деуге 
болады. 

Мақала AP23490928 «Қазақ тілі мен əдебиетін құндылық бағдарлы оқытудың 
инновациялық технологиясы» атты жоба аясында жазылды 

